
საკვები და იდენტობა

საკვების მომზადება ბუნების კულტურად გარდაქმნის უნივერსალური საშუალებაა. გარდა ამისა, ეს პროცესი ერთგვარი ენაცაა, რომლის საშუალებითაც ჩვენ ვსაზღვრავთ საკუთარ თავს და ჩვენს ადგილს სამყაროში.
საკვები, რომელსაც მოვიხმართ, საკმაოდ ბევრ ინფორმაციას შეიცავს ჩვენს იდენტობასა და კულტურაზე. საკვები ის მედიუმია, რომლითაც ადამიანები საკუთარი თავს წარმოაჩენენ. ფრანგი ანთროპოლოგი კლოდ ლევი-სტროსის (1908-2009) აზრით, არანაკლებ მნიშვნელოვანია, როგორ ვახდენთ საკვების ორგანიზებას (მაგალითად, რას მივიჩნევთ ძირითად კერძად, დესერტად და ა.შ.). საკვებმა შეიძლება გვაჩვენოს, როგორია ინდივიდის ეთნიკური და რელიგიური პოზიცია. საკვების მოხმარებას პოლიტიკური განზომილებაც აქვს, მაგალითად, ამა თუ იმ ქვეყნის წარმოებულ საკვებზე შეიძლება უარი თქვას მეორე ქვეყნის მოსახლეობამ, როგორც ეს მოხდა აპარტეიდის პერიოდის სამხრეთ აფრიკისათვის გამოცხადებული ბოიკოტის შემთხვევაში. ცვალებადია აგრეთვე ის ზღვარი, რომელიც მიუთითებს, რა არის საკვებად ვარგისი და რა - არა. საკვების მოხმარებას, ცხადია, მატერიალური მხარეც აქვს. ადამიანები, ხშირად იმას მიირთმევენ, რაც მათთვის ხელმისაწვდომია (მატერიალური თვალსაზრისი, ასევე იმის გათვალისწინებით, რა ”მოიპოვება” კონკრეტულ საზოგადოებაში).
ფრანგმა მოაზროვნემ ანთელმ ბრია-სავარენმა აღნიშნა: ”მითხარი რას ჭამ, და გეტყვი, ვინ ხარ”. თუმცა, არანაკლები შეიძლება გავიგოთ იმით, რის ჭამაზეც ადამიანი უარს ამბობს. მრავალ კულტურაში არსებობს მკაცრი აკრძალვები და ნორმები საკვებთან დაკავშირებით. მაგალითად, მუსლიმებისათვის აკრძალულია ალკოჰოლური სასმელი, ღორის ხორცი; ებრაელებისათვის - არა-კოშერი საკვები. ყველა შემთხვევაში, ეს აკრძალვები მიჯნავს მორწმუნეთა ჯგუფს სხვა დანარჩენთაგან. მაგრამ საკვები არა მხოლოდ რელიგიურ იდენტობაზე მიუთითებს, განსხვავებული იდენტობის მქონენი არიან ასევე ვეგეტარიანელები, მხოლოდ ორგანული საკვების მომხმარებლები, მავნე საკვების მოყვარულები და ა.შ.
სწრაფი კვების ფენომენი - საფრთხე ნაციონალური კულტურისათვის?
საკვები მნიშვნელოვან როლს თამაშობს ჩვენს ყოველდღიურ ცხოვრებაში. ის აუცილებელია სიცოცხლის შენარჩუნებისათვის, თუმცა საკვებს გაცილებით მეტი დატვირთვა აქვს. ის სიამოვნების, კომფორტისა და უსაფრთხოების წყაროც არის, სტუმართმოყვარეობის სიმბოლოცაა, სოციალური სტატუსსაც გამოხატავს და რელიგიური მნიშვნელობაც აქვს. რას ვარჩევთ საკვებად, როგორ ვამზადებთ კერძს, ვაწყობთ სუფრას და როგორ მივირთმევთ, ის ფაქტორებია, რომლებიც მჭიდროდ უკავშირდება კულტურულ გამოცდილებას.
უკანასკნელი ოცდაათი წლის მანძილზე მსოფლიოში სწრაფი კვების მოხმარება საოცარი სისწრაფით გაიზარდა. მაგალითად, 1970-იან წლებში ამერიკელები 6 მილიარდ დოლარს ხარჯავდნენ სწრაფი კვების ობიექტებში, 2000 წლისათვის კი ამ მაჩვენებელმა 110 მილიარდ დოლარს გადააჭარბა. ეს იმას ნიშნავს, რომ ამერიკელები დღეს უფრო მეტ ფულს ხარჯავენ სწრაფ კვებაში, ვიდრე განათლებაში, პერსონალურ კომპიუტერებში ან ახალ მანქანებში; ფილმებში, წიგნებში, ჟურნალებსა და გაზეთებში ერთად. აქედან გამომდინარე, მსოფლიოს უდიდესი სწრაფი კვების კომპანია McDonald’s ეპოქის სახე გახდა, ისევე როგორც ამერიკული კულტურისა.

სწრაფი კვების ასეთი ბუმი მხოლოდ ამერიკას არ შეეხო. მთელს მსოფლიოში ადამიანებს უკვე აღარ ახსოვთ, როგორი იყო ცხოვრება ჰამბურგერისა და ფრანგული კარტოფილი ფრის გარეშე. მათ ვერ წარმოუდგენიათ, რომ სამზარეულოში მრავალი საათის გატარება აუცილებელია გემრიელად დანაყრებისათვის. ამგვარად, ფაქტია, რომ დღევანდელი მსოფლიო მნიშვნელოვნად განსხვავდება ადრინდელისაგან და ამ ცვლილებაში ”პასუხისმგებლობის” თავისი წილი საკვებს აქვს.
შემთხვევითი არაა, რომ 2000-იანი წლების დასაწყისში McDonald’s მთავარი სამიზნე იყო ანტიგლობალისტებისა და იმ მკვლევართათვის, რომელთა აზრით სწრაფი კვების ობიექტები საფრთხეს უქმნიან (უკეთეს შემთხვევაში) ან ანადგურებენ (უარეს შემთხვევაში) ლოკალურ კულტურებს და სოციალურ ურთიერთობებს.
 ისინი აცხადებენ, რომ ადამიანებმა უნდა გააცნობიერონ, რომ ტრადიციული საკვების დაკარგვა მათი კულტურის ძირითადი ელემენტების დაკარგვასაც გამოიწვევს.
 თუმცა, სხვა ავტორები სკეპტიკურად უურებენ მსგავს განცხადებებს. მათი აზრით,  ისეთ ფაქტორი, როგორიცაა სწრაფი კვება ვერ გამოიწვევს ძირეულ ცვლილებებს კულტურაში. პირიქით, კულტურული მრავალფეროვნება უფრო აძლიერებს საკუთარი გამორჩეულობის განცდას.

ამგვარად, კითხვა შემდეგში მდგომარეობს: რას წარმოადგენს სწრაფი კვების ფენომენი და შეიძლება თუ არა ის საფრთხეს წარმოადგენდეს ნაციონალური კულტურისა და იდენტობისათვის?
საკვები და კულტურა
 მიუხედავად იმისა, რომ საკვები კულტურის მხოლოდ ერთ-ერთი ასპექტია, ის ყველაზე უფრო მდგრადია. ყველაფერი, რაც დაკავშირებულია საკვებთან - საჭირო ინგრედიენტების კულტივაცია, კერძის დამზადება და მოხმარება - კულტურულ აქტს წარმოადგენს. ამ კულტურული ქმედების საწყისები საკვების დამზადების ”გამოგონებასთან” ერთად დაიწყო, რამაც ადამიანებს შესაძლებლობა მისცა კერძებად, შემდეგ კი სამზარეულოდ გარდაექმნა ბუნებრივი, საკვებად ვარგისი ობიექტები.  საკვების დამზადების ტექნიკის დახვეწამ ჩამოყალიბება სამზარეულო თვისი აღჭურვილობით, ისევე როგორც წერილობითი და ზეპირი დირექტივები საკვების დამზადების ტექნიკის ფორმალიზაციისათვის.  შეიქმნა რეცეპტები, საკვებმა შეიძინა თავისი საკუთარი ენა და გარდაიქმნა კომპლექსურ კულტურულ ფენომენად, რომელიც განპირობებული იყო კლიმატით, გეოგრაფიით, სიამოვნების მიღებისა და ჯანმრთელობისაკენ მისწრაფებით. საკვები, რომელიც ადრე მხოლოდ პრაქტიკულ საჭიროებას წარმოადგენდა, თანდათან სოციალური მდგომარეობის, რელიგიური და კულტურული იდენტობის ინდიკატორი გახდა.
 

აქედან გამომდინარეობს დასკვნა, რომ კულტურული თავისებურებების შენარჩუნებისათვის უმნიშვნელოვანესია დიეტური ტრადიციების შენარჩუნება. ცხადია, რომ კვების კულტურის ცენტრალური ასპექტი სამზარეულოა. ის, თავის მხრივ, სოციალურად განსაზღვრულ ქცევათა ერთობლიობას წარმოადგენს შემდეგი კომპონენტებით: საკვებად ვარგისი პროდუქტების განსაზღვრული რაოდენობა (არჩევითობა),  საკვების დამზადების წესი (ტექნიკა),  არომატის, ტექსტურისა და ვიზუალური მახასიათებლების  ერთობლიობა (ესთეტიკა), საკვების მოხმარების წესი (რიტუალი),  და, ბოლოს, საკვების წარმოებისა და გავრცელების ორგანიზებული სისტემა (ინფრასტრუქტურა). ამ კომპონენტებში ჩადებულია იდეების, შეხედულებებისა და ფასეულობების ერთობლიობა (იდეოლოგია), რომელიც შეიძლება გააზრებულ იყოს როგორც ნებისმიერი სხვა კულტურული ფენომენი.

ამგვარად, ზემოთ მოყვანილი განსაზღვრების თანახმად, საკვების ფენომენი აერთიანებს ფასეულობებსა და შეხედულებათა სისტემებს (რა არის მიჩნეული საკვებად და რა არა), მსტერიალური კულტურასა და არტეფაქტებს (როგორ არის დამზადებული და წარმოდგენილი საკვები), ენას და კომუნიკაციას (როგორ არის აღწერილი საკვები).
 

საკვები უნივერსალური მედიუმია, რომელიც დაკავშირებულია კულტურის სხვადასხვა ასეპექტებთან და მისი მოხმარება არ წარმოადგენს მხოლოდ ბიოლოგიურ პროცესს.
სწრაფი კვების გლობალური გავრცელება
უკანასკნელ წლებში სწრაფი კვების გლობალური გავრცელებით გამოწვეული არაერთი პრობლემური საკითხი გამოიკვეთა.   კრიტიკოსები მულტინაციონალურ კორპორაციებს (მაგალითად, ისეთი, როგორიცაა McDonald’s) ბრალს სდებენ პროდუქტების და მასთან ერთად ფასეულობების, ცხოვრების წესის და იდეოლოგიის გავრცელებაში, რაც კულტურების ჰომოგენიზაციას იწვევს. თუ ეს ასეა, მაშინ რატომ გახდა სწრაფი კვება ასეთი პოპულარული?

თანამედროვე სწრაფი კვების ინდუსტრია, რომელიც თვდაპირველად 1920-იანი წლების ამერიკაში წარმოიშვა, 1950-იანი წლებიდან სწრაფად გავცელდა მთელ მსოფლიოში.  დასავლური სტილის სწრაფი კვების გავრცელება აშშ-ს სწრაფი ეკონომიკური განვითარების შედეგი იყო. 1960-იან წლებში ბევრი ქალმა დაიწყო მუშაობა. ეს იმას ნიშნავდა, რომ მათ ნაკლები დრო და ენერგია ჰქონდათ ოჯახური საქმეებისა და კერძების მომზადებისათვის. ამგვარად, ისინი სულ უფრო მეტად ხდებოდნენ დამოკიდებული სწრაფი კვების რესტორნებზე. მარტოხელა მშობლები ან ადამიანები, რომლებიც მარტო ცხოვრობენ ასევე დამოკიდებულნი არიან ამ ტიპის საკვებზე. ხალხს სჭირდება მზა საკვები ხელმისაწვდომ ფასში, რომელიც, ამავე დროს, გემრიელი და ნოყიერია. გარდა ამისა, ამერიკული სრაფი კვების განვითარებისა და გავრცელების მთავარი მიზეზი არის უსაფრთხო და მისაღები საკვებით მომარაგება იმ ხალიხისა, რომელთა ცხოვრების წესი ძალიან დინამიურია.
 შესაბამისად, ინგრედიენტების შერჩევა, საკვების დამზადებისა და მისი მოხმარების ფორმა მორგებულია მთავარ მიზანს - დროის დაზოგვას.  სწრაფი კვების ფენომენი წარმოადგენს იმ კულტურის პროდუქტს, რომელიც მიმართულია დროის ეფექტურად გამოყენებაზე.

ამგვარად, ჰოთ დოგებით, ჰამბურგეებით თუ ფრანგული ფრით წარმოდგენილი სწრაფი კვება დღეს მრავალმილიარდიანი ინდუსტრიაა, რომელსაც დიდი გავლენა აქვს იმაზე, თუ რას ვჭამთ და როგორ.  McDonald's კორპორაცია მსოფლიოში ერთ-ერთი უდიდესი ქსელია, რომელიც 31,000-ზე მეტ რესტორანს მოიცავს და 58 მილიონზე მეტ ადამიანს ემზახურება დედამიწის ყველა კონტინენტზე, 121 ქვეყანაში.
 მან შეაღწია როგორც პატარა სახელმწიფოებში, ისეთი როგორიცაა ტრინიდადი და ტობაგო, ასევე დიდ და კვების ძველი ტრადიციების მქონე ქვეყნებშიც, როგორიცაა ჩინეთი და იაპონია. მაგალითად, McDonald's ჩინეთის 25 პროვინციასა და 108 ადმინისტრაციულ რეგიონში 670 რესტორიანი აქვს.

დღეს სწრაფი კვება ამერიკული ნაციონალური კულტურის ნაწილად მოიაზრება. ის ამერიკის ნაციონალური იდენტობის ნაწილად არის მიჩნეული. თუმცა, სწრაფი კვება მხოლოდ ამერიკის ცხოვრების ინტეგრალური ნაწილი არაა.  ის მრავალი სხვადასხვა ნაციის კულტურაში დამკვიდრდა. სწრაფი კვება მისაწვდომია ყველგან, სამყაროს ნებისმიერ ნაწილში. ის მისაღებია და იაფი (და, რა თქმა უნდა, სწრაფი!) ასე რომ, თითქოს არ არსებობს მიზეზი მის დასაწუნებლად.  მაგრამ საკმაოდ ბევრია ისეთიც, რომელთათვისაც სწრაფი კვება მიუღებელია ბევრი სხვადასხვა მიზეზის გამო.
სწრაფი კვების გავლენა კულტურაზე: ჩინეთის მაგალითი
სწრაფი კვების გლობალური გავრცელება ხშირად კრიტიკის საგანია. ახალი და ორგანული საკვების მომხრეები ხშირად უსვამენ ხაზს იმ საფრთხეს, რასაც სწრაფი კვება უქმნის ჯანმრთელობას. მაგრამ უფრო ხშირად განსჯის საგანი ხდება სრაფი კვების გავლენა სიმბოლურ, რიტუალურ და ოჯახური ცხოვრების სფეროზე, რამაც, საბოლოო ჯამში, კულტურული ცვლილებება და ჰომოგენიზაცია შეიძლება გამოიწვიოს.  ამასთანავე ხაზი ესმება საფრთხეს, რომელიც ნაციონალურ იდენტობებს ემუქრება. უბრალოდ დამთხვევა არაა, რომ, მაგალითად, საფრანგეთი, მდიდარი კულინარიული ტრადიციების ქვეყანა, გლობალური ანტი-McDonald’s მოძრაობის ეპიცენტრი გახდა.

როგორ შეიძლება სწრაფი კვება საფრთხეს უქმნიდეს ნაციონალური იდენტობას? განვიხილოთ ჩინეთის მაგალითი. როგორც უკვე აღინიშნა, McDonald’s ჩინეთში 680 რესტორიანი აქვს. ისინი ქვეყნის 25 პროვინციაშია ლოკალიზებული. უამრავი ადამიანი არის დასაქმებული ამ რესტორნებში და კიდევ უფრო მეტი მათი მომხმარებელია. McDonald’s მზარდ პოპულარობას ჩინეთში, უძველესი კვების ტრადიციები მქონე ქვეყანაში, რამდენიმე ასპექტი აქვს. ხშირად მშობლები, რომლებსაც უნდათ შვილებს ასიამოვნონ, თანხმდებიან მათ თხოვნას და მიჰყავთ ისინი McDonald’s რესტორანში. McDonald’s რესტორანი ნომერი პირველი ადგილია, სადაც ჩინელ ბავშვებს დაბადების დღეს უხდიან. ეს ფაქტი განსაკუთრებით საინტერესოა იმის გამო, რომ ჩინელები ტრადიციულად არ აღნიშნავენ დაბადების დღეს. თუმცა, ამ ქმედებას აქვს ერთგვარი არგუმენტი: თუმცა მშობლებს არ აქვთ შესაძლებლობა გააგზავნონ შვილები დასავლეთში განათლების მისაღებად, მათ შეუძლიათ McDonald’s მაინც წაიყვანონ ბავშვი. ამგვარად, მათი გაგებით, McDonald’s დასავლური კულტურისა და ტრადიციების ეკვივალენტია.
 

McDonald’s განიხილება როგორც მომხმარებლისა და მომსახურე პერსონალის თანასწორობის სიმბოლო. გარდა ამისა, ეს რესტორნები ხელსაყრელ ადგილად მიიჩნევა პაემანზე გოგონას დასაპატიჟებლად, რადგან იქ არავინ ეჯიბრება ერთმანეთს, რომ უფრო დიდი კერძი შეუკვეთოს, ვიდრე წყვილმა მეზობელ მაგიდასთან. McDonald’s-ში დაპატიჟებით ახალგაზრდა კაცი აჩვენებს, თუ რამდენად კოსმოპოლიტურია ის და ამავე დროს დიდი ფულსაც არ ხარჯავს.  მარტოხელა ქალებიც უსაფრთხო ადგილად მიიჩნევენ McDonald’s რესოტრანს, რადგან იქ ალკოჰოლური სასმელები არ იყიდება. ეს რესტორნები მშვიდ ადგილად მიიჩნევა, სადაც შესაძლებელია დასვენება; საპირფარეშოები სუფთაა, შენობა თბება და გრილდება სეზონურად - ასეთი პირობები კი ყველა ჩინელს არ აქვს ბინაში. ჩინეთის ქალაქები ხალხმრავალია და ცხელი თითქმის მთელი წლის მანძილზე,  McDonalds კი ერთგვარი სიმშვიდის ოაზისივით არის გადაჭედილ ქუჩებთან შედარებით. ამგვარად, McDonald’s ჩიენლებისათვის გახდა ამერიკული ოცნების, ფასეულობებისა და ცხოვრების სტილის სიმბოლო.
  

რურალური პროვინციებიდან  ჩამოსული ჩინელები სწრაფ კვების რესტორნებს ასევე განიხილავენ როგორც კულტურულ გამოცდილებას, ერთგვარ ხერხს, განიცადო დასავლეთი სხვა ქვეყნებში გამგზავრების გარეშე. ეს ერთგვარი ეგზოტიკური საკვებია, რომლის გასინჯვითაც შეიძლება იტრაბახო სოფელში დაბრუნების შემდეგ. ამიტომ McDonald’s მრავალი ოჯახისთვის გახდა სასურველი ადგილი არა მხოლოდ დაბადების დღის, არამედ დღესასწაულების აღსანიშნავადაც.

ამგვარად, შეიძლება დავასკვნათ, რომ ჩინეთი არა მხოლოდ მსოფლიოს ყველაზე სწრაფად მზარდი ეკონომიკის ქვეყანაა, არამედ ადგილიც, სადაც  ასევე ყველაზე სწრაფად ხდება კვების კულტურის მოდერნიზაცია. თუმცა ეს შეიძლება აიხსნას სხვადასხვა ქვეყანაში ცოვრების დონის მნიშვნელოვანი განსხვავებით: საშუალო შემოსავლის მქონე თუ ქვეყანა ან რეგიონი ძალიან ღარიბია, უცხოური კორპორაციები, როგორიცაა McDonald’s, შეიძლება არ დაინტერესდნენ ინვისტიციებით. შესაბამისად, კულტურათაშორისი კონტაქტები ან კულტურული ცვლილებები ნაკლებად ინტენსიური იქნება.
განსხვავებული მოსაზრება: სწრაფი კვების ლოკალიზაცია

როგორც უკვე ითქვა, სწრაფი კვებას დიდი გავლენა აქვს ცხოვრების სხვადასხვა ასპექტზე. ეს ფენომენი თანამედროვე საზოგადოების თითქმის აუცილებელი ასპექტია. არ შეიძლება იმის უარყოფა, რომ სწრაფ კვებას და სხვა დასავლურ ტრადიციებს დიდი გავლენა აქვს ჩინეთის (ან ნებისმიერი სხვა ქვეყნის) მოდერნიზაციაზე. მაგრამ წარმოადგენს ეს გავლენა საფრთხეს ნაციონალური კულტურისა და იდენტობისათვის? 
მეცნიერების ნაწილი, რომელიც არ იზიარებს იდეას იმის შესახებ, რომ კვების სფეროში მომხდარი ცვლილებები გავლენას იქონიებენ ნაციონალური იდენტობაზე, ფიქრობს, რომ  ადგილობრივი მომხმარებლები McDonald’s თავისი მიზნებით იყენებენ; ყოველ ახალ ბაზარზე გარკვეული თავისებურებები შედის სტანდარტიზებულ მენიუში, ამგვარად, მიმდინარეობს ლოკალიზაციის პროცესი. ეს ხდება მაშინ, როდესაც  McDonald’s მენიუ ადგილობრივი გავლენით გარკვეულ ცვლილებას განიცდის, ან ივსება სრულიად ახალი, ადგილობრივ კულტურასთან და კულინარიულ ტრადიციებთან ახლოს მყოფი კერძ(ებ)ით.
 მაგალითად, ჩინეთში McDonald’s-ის საუზმის მენიუში შედის ერბოკვერცხი, ბლინები და ცხელი ჩაი ტრადიციული ჩინური სახელწოდებებით; ბეიჯინგში (პეკინი) მცოვრები ბავშვებისათვის ”ძია მაკდონალდი” (აკა რონალდი) ისეთივე ზღაპრული გმირი გახდა, როგორც  ჩინური ფოლკლორის სხვა პერსონაჟები; 2004 წლის გაზაფხულის ფესტივალზე ბეიჯინგის McDonald’s ვანგფუჯინგის ქუჩაზე ყურადღებას იპყრობდა ტრადიციული ჩინური სტილით გაფორმებული ინტერიერით; ჩინური ახალი წლის აღსანიშნავად კი მენიუში შევიდა საახალწლო Happy Meal მოზრდილებისათვის ტრადიციულ წითელი შეფუთვით და ჩინური ჰოროსკოპით.
 
ამგვარად, ინარჩუნებს რა სიმბოლიკის ძირითად მახასიათებლებს, სწრაფი კვების კომპანიები  აუცილებლად მიიჩნევენ გარკვეული ცვლილებები შეიტანონ  მომსახურებასა და მენიუში იმისათვის, რომ დააკმაყოფილონ ადგილობრივი მოლოდინი და გემოვნება. ამგვარად, ისინი შესაბამისობაში მოდიან ლოკალურ იდენტობასთან. ”ბაზრის დადებითმა რეაქციამ ცხადყო, რომ პროდუქტების ლოკალიზაციისაკენ მიმართული ჩვენი სტრატეგია გამართლებულია“, აღნიშნა ჩინეთში McDonald’s მარკეტინგის ერთ-ერთმა მენეჯერმა.
 

ამგვარად, მეცნიერთა ნაწილი თვლის, რომ მიუხედავად იმისა, რომ სწრაფი კვების გლობალური გავრცელება ტრადიციული მსოფლმხედველობისა და ფასეულობათა სისტემის  ცვლილებებს იწვევს, მას არ შეუძლია საფრთხე შეუქმნას ნაციონალურ იდენტობას. ჩინეთში სწრაფი კვების ლოკალიზაციის მაგალითმა ცხადყო, რომ კულტურული ცვლილება ორმხრივია.

Massimo Montanari, Food is Culture. Columbia University Press, 2006, pp. 115-122, 133-137

მითხარი რამდენს ჭამ და გეტყვი ვინ ხარ შენ

ჟაკ ლე გოფი წერდა, რომ შუა საუკუნეებში საზოგადოების მმართველი ფენისთვის საკვები იყო „მთავარი შესაძლებლობა, ეჩვენებინათ თავიანთი უპირატესობა“. ფუფუნების და გასტრონომიული სიუხვის დემონსტრირებით,  როგორც ლე გოფი წერს, ისინი გამოხატავდნენ „კლასზე ორიენტირებულ ქცევას“.

ამგვარი ქცევის გამართლება იოლად შეიძლებოდა: წინათ საკვები რესურსების მოპოვება ყველსთვის მთავარი საზრუნავი (შეიძლება ითქვას - აკვიატება) გახლდათ. ამ კონტექსტში, საკვების სიუხვე სოციალურად პრივილეგირებულ მდგომარეობასა და ძალაუფლებაზე მიუთითებდა.

სხვათა შორის, ეს არ გახლდათ მხოლოდ შუა საუკუნეების მახასიათებელი. ყველა ტრადიციული საზოგადოება და კულტურა შიმშილით, ან უკეთ რომ ვთქვათ, შიმშილის შიშით დაღდასმულია. ეს შიში შესაძლებელია მართლა გადაზრდილიყო შიმშილში მრავალწლიანი ეპიდეემიების, ომების და მოუსავლიანობის შედეგად. ეს იყო სამი სასჯელი, რომელთა არიდებას მუდამ სთხოვენ ღმერთს. შიმშილის შიში, როგორც ინდივიდუალურ ასევე კულტურულ, კოლექტიურ დონეზე აისახებოდა ქმედებებში, არჩევანსა და ქცევებში. 

საკვების მოთხოვნილება, როგორც ყოველდღიური არსებობის გარანტი, მეტად მარტივი იდეაა და თანამედროვე საზოგადოებაში უკანა პლანზე ინაცვლებს. საკვების მოთხოვნილება ძირითადად რაოდენობაში - სავსე კუჭსა და სავსე ქისაში გამოიხატება. ხარისხსს დიდი მნიშვნელობა ენიჭება, თუმცა ის მეორე პლანზეა.

მმართველები საკუთარ თავს კარგ მჭამელებს უწოდებდნენ. ლიუტპრანდო დი კრემონას ცნობების მიხედვით, 888 წელს დუკა გვიდო დი სპოლეტოს უარი ეთქვა ფრანკების მეფობაზე, რადგან საყოველთაოდ იყო ცნობილი მისი უმადობის ამბავი: „მას არ შეუძლია მმართველობა, თუ ის ასე მცირე საკვებით კმაყოფილდება“ - აღნიშნავდნენ მისი ამომრჩევლები. ეს ფაქტი ცხადყოფს, რომ თუ ვინმეს შეეძლო ბევრის ჭამა და სხვებთან შედარებით მეტი საკვების მიღება, ეს გახლდათ არა მხოლოდ მისი პრივილეგირებული უნარი (შემიძლია ამის გაკეთება), არამედ ის მიუთითებდა გარკვეულ სოციალურ ვალდებულებებზე (უნდა  გააკეთო). ეს ვალდებულება „კლასობრივი ქცევის“ ნორმა გახდა, სადაც მმართველი დადგენილი წესების გამო მცირე წონის ვერ იქნებოდა. 

კარგი მადა ასევე მიუთითებდა ძალაზე, კარგ ფიზიკურ განვითარებაზე, რაც სიმამაცესთან ერთად, მებრძოლის მთავარი მახასიათებელი უნდა ყოფილიყო. როგორც უძლიერესს, გამბედავს და ყველაზე უნარიანს, უნდა შეძლებოდა საკვების საოცრად დიდი რაოდენობის მირთმევა. ეს იყო ნიშანი (და ამავდროულად მტკიცება) ცხოველის მსგავსი, პირუტყვული უპირატესობაც კი სხვა მოძმე მამაკაცებზე.

ფაქტია, რომ მებრძოლთა ონომასტიკური ასოციაციები ხშირად ცხოველთა სამყაროდან იყო ნასესხები: შუა საუკუნეების კეთილშობილთა რიგებში ძლივს დაითვლიდით „მგლების“, „დათვების“, „ლომების“ და „ლეოპარდების“ რაოდენობას. საყურადღებოა, რომ ზემოთჩამოთვლილ ცხოველთაგან ყველა ხორცისმჭამელია, რაც გულისხმობდა, რომ კეთილშობილი მებრძოლის სიმამაცე და სიძლიერე, ხორცის მირთმევიდან მომდინარეობს. კულტურული სურათის მიხედვით (თუმცა ამავდროულად „მეცნიერულითაც“), ხორცი განაპირობებს სხეულის კვებას და მისი კუნთოვანი ქსოვილის გამაგრებას და აძლევს მებრძოლს ძალასაც და მართვის ლეგიტიმურ ძალაუფლებასაც. 

ჭამა - ნიშნავს მოკლა ცხოველი და განსაკუთრებით კეთილშობილთა კლასისთვის. ნადირობა საომარი მოქმედებისთვის მოსამზადებელი ვარჯიშია და ამავე დროს, უზრუნველყოფს საკვებით. ეს ჩაკეტილი წრეა, როგორც ტექნიკური, ასევე სიმბოლური თვალსაზრისითაც. დიეტური მეცნიერება თავის მხრივ ადასტურებს ამას. ხორცი უპირატესად, მამაკაცური საკვებია, კარგი კვება ზრდის ჯანმრთელობას და სხეულის ძალას. 

ჩვენ ამ შეფასებას ვაწყდებით შუა საუკუნეების სამედიცინო ტრაქტატებში, ამით ის განსხვავდება ბერძნულ-რომაული ტრადიციისგან. ეს უკანასკნელი სასოფლო-სამეურნეო კულტურა იყო, რომელიც პურს საკვები სისტემის ცენტრში მოიაზრებდა და აცხადებდა, რომ ის იდეალური საკვებია მამაკაცებისთვის, როგორც ქალაქის მცხოვრებელთათვის, ასევე ჯარისკაცებისთვის. ეს ანტიკური სახება, მოგვიანებით ფერმერების განზოგადებულ მითად იქცა, მაგალითად ცინცინატუსის სახით. შუა საუკუნეების შესატყვისი მითი კი „მმართველი მონადირე“ გახდა. 

საკვების რაოდენობა, როგორც ძალაუფლების და სოციალური პრესტიჟის განმსაზღვრელი დომინანტი თემა, საუკუნეების მანძილზე ნელ-ნელა შესუსტდა. ძალაუფლების სხვაგვარად განსაზღვრა მოხდა. მას განიხილავდნენ არა მხოლოდ როგორც ფიზიკური ძალის მანიფესტაციას, რომლის ხელახლა მოპოვება და მტკიცება ხდებოდა ბრძოლის ველზე, არამედ როგორც მემკვიდრეობით ლეგიტიმურად წინასწარგანსაზღვრულ მონაგარ უფლებას. 

მარკ ბლოკის გამონათქვმით, კეთილშობილების მოპოვება საგმირო საქმით ჩანაცვლდა კეთილშობილება წოდებით, ეს კი მიუთითებს ორ სხვადასხვა სოციალურ მოდელზე, რაც დამახასიათებელი იყო ადრეული და გვიანი შუა საუკუნეებისთვის (High and low Middle Ages) და შესაბამისად აისახა სისტემატიკურ კვების მოდელში. ბევრის ჭამა თავდაპირველად როგორც აღვნიშნეთ, დიდი რაოდენობით ჭამის უნარზე იყო დამოკიდებული, შემდეგ კი სხვა მამაკაცებზე უპირატესი ფიზიკური ძალის დემონსტრირებაზე. დროთა მანძილზე, ეს ტრანსფორმირდა უფლებად ან პრივილეგიად, რომელიც შესაძლებელი იყო (და არა აუცილებლი) გამოეყენებინათ. ამის შემდგომ, უკვე მნიშვნელობა აღარ ენიჭებოდა სხვებთან შედარებით ბევრი საკვების მირთმევის უნარს, არამედ უფრო მეტი და მრავალფეროვანი საკვების ქონას სუფრაზე (რათა ის გაენაწილებინათ კომპანიონებისთვის, სტუმრებისთვის, მოსამსახურეებისა და ძაღლებისთვის).

ამგვარად „საკვების ენამ“ მეტად საჩვენებელი, ეფექტური და თეატრალური მნიშვნელობა შეიძინა. მე-15-16 და მომდევნო საუკუნეებშიც, თითქმის დღემდეც, სუფრის მრავალფეროვნების თვალშისაცემი, მკაცრად ჩამოყალიბებული, თითქმის არითმეტიკული დემონსტრაცია, არისტოკრატობის და პრივილეგიის ხაზგამსმელ მახასიათებლად იქცა. 

პეტრე მესამე არაგონელს სურდა სუფრასთან წოდებრივი სხვაობა ნომრების მიხედვით განსაზღვრულიყო: „ვინაიდან სადილობისას, ჭეშმარიტება და სამართლიანობა მოითხოვს, უფრო მეტი პატივი მივაგოთ მათ, ვინც სოციალურ იერარქიაში წოდებით სხვებზე აღმატებულია“. 1344 წლის კურთხევანში Ordinacions ვკითხულობთ: „ჩვენ გვსურს ჩვენი კერძის ლანგარი გაივსოს იმდენი საკვებით, რაც რვა მოსადილე სტუმარს ეყოფა“. ექვსი კაცისთვის სამყოფი საჭმელი უნდა მოთავსებულიყო პრინცებისთვის, არქიეპისკოპოსებისთვის და ეპისკოპოსებისთვის; ოთხი ადამიანისთვის სამყოფი კერძი - პრელატებისთვის და რაინდებისთვის, რომლებიც მეფის მაგიდასთან ისხდნენ; სუფრის ეს წესები მე-19 საუკუნეშიც შენარჩუნდა ბურბონების ნეაპოლიტანურ სამეფო კარზე. 

რაოდენობის ფორმალიზებამ ბოლომდე მაინც არ გამორიცხა მსუყე კვება, როგორც მმართველი კლასის ატრიბუტიკა. ნიკრისის ქარი, დაავადება, რომელიც მე-17 – 18 საუკუნის არისტოკრატებში მეტად იყო გავრცელებული, გამოწვეული გახლდათ მსუყე საკვებით (ძალიან ბევრი საკვები და ხორცი), რაც სოციალურ მიკუთვნებულობაზე უფრო მიუთითებდა ვიდრე პიროვნების გემოვნებაზე. აქედან მომდინარეობდა ესთეტიკური იდეალი - ბრგე, ზორბა ტანი; თუ ხარ მსუქანი, ეს კეთილდღეობის და სიმდიდრის ნიშანია, შესაბამისად - სილამაზის; როგორც გოლდონის კომედიის გმირი ქალი აღნიშნავს: „თუ გსურს შენი გავხდე, მსურს ლამაზი იყო, მსუქანი და გულითადი“. თუმცა ჩვენს დროშიც კი, ვის არ გაუგონია ბებიის ნათქვამი: „რა მშვენიერი პუტკუნა ბალღია“. ამგვარად იოლი ასახსნელია ეს ლინგვისტური გამონათქვამი რომელიც პარადოქსულად ჟღერს თანამედროვე კულტურისთვის. ფლორენციის ბურჟუაზია, თავისი ეკონომიკური და პოლიტიკური გაფურჩქვნის ხანაში, საკუთარ თავს popolo grosso  - მსუქან ხალხს უწოდებდა. მდიდარი ქალაქი ბოლონია, ასწლეულების მანძილზე პოპულარიზაციას უწევდა „სიმსუქნეს“. 

განსხვავებული პოზიციების ნაკლებობსაც არ განვიცდით. სიგამხდრე და ტანწერწეტობა შესაძლოა პოზიტიურ მახასიათებლებად ჩავთვალოთ. ჩვენ ვკითხულობთ გასახდომ დიეტაზე არა ჯანმრთელობიდან გამომდინარე (რის შესახებაც რომაელი ფიზიკოსი გალინეუსი უკვე საუბრობდა თავის ტრაქტატში), არამედ ესთეტიკური მიზეზებიდან გამომდინარე. არათანამედროვე კულტურებისთვის კი ეს საკითხი, მარგინალური და დაგმობილი ფენომენია (გარდა მარხულობის იმ შემთხვევებისა, რაც სულის განწმენდას ემსახურებოდა. ძირითადად მარხულობდნენ ასკეტური ცხოვრების წესის მიმდევარნი, უდაბნოებსა და ტყეებში). ბერძნული, რომაული, რენესანსის და ბაროკოს დროინდელი შიშველი სხეული, მხატვრობის და ქანდაკების მრგვალი ფორმები წარმოადგენენ და ხოტბასაც ასხამენ ყველაზე მეტად აღიარებულ სილამაზის იდეალს. აქ მთავარი პუტკუნა სხეული კი არ იყო, არამედ ის მოსაზრება, რომ „გამხდარი სხეული სურვილს არ აღძრავს“. როგორც შექსპირს აქვს ნათქვმი: „უნდა ვუფრთხოდეთ გამხდარ ხალხს“. 

სიგამხდრის პოზიტიური მხარე, რაც გულისხმობდა სისწრაფეს, შემოქმედებითობას და ეფექტურობას, როგორც ახალი კულტურული და ესთეტიკური მოდელი წინა პლანზე წამოსწია მე-18 საუკუნის ბურჟუაზიულმა ინტელიგენციამ,  რომელიც ამ ახალი იდეოლოგიის და პოლიტიკური ჰიპოთეზის სახელით, ძველი წესრიგის წინააღმდეგ ილაშქრებდა.

მაგალითისთვის, ახალი მეტად პროვოკაციული „სოციალური ცუნამი“ ახალმა პროდუქტმა - ყავამ გამოიწვია. ბურჟუაზიული ინტელიგენციის მიერ ნაქებ, შემოქმედებითი ნაყოფიერების გამომწვევ სასმელს, ყავას - ტრადიციული არისტოკრატიისთვის დამახასიათებელი სიზარმაცე და უუნარობა უნდა გაექრო. ამ იდეის მხარდაჭერა სიგამხდრის და სიმსუქნის დაპირისპირებას გულისხმობდა და უბრალო დამთხვევა არ არის ის ფაქტი, რომ ეს „კონფლიქტური“ სასმელი ექიმების მიერ „მშრალ“ (რაც გალიანუსის განსაზღვრებას შეესაბამება), და შესაბამისად „გაუწყლოების გამომწვევ“ სასმელად მოიხსენიებოდა. როგორც ღვინის და ლუდის („თბილი“ და კალორიებით სავსე სასმელები) შემცვლელი, ყავის მოხმარება თავდაყირა აყენებდა ასე ფართოდ გავრცელებული ესთეტიკური იდეალის მთავარ პრინციპებს. 

მე-19 საუკუნის პურიტანიზმმა დაადგინა თხელი, მოქნილი, შემოქმედებითი, ბურჟუაზიული სხეული, რომელიც წირავს საკუთარ თავს და წონას, სიმდიდრის და საქვეყნო კეთილდღეობის მოპოვებისთვის. ნელ-ნელა მე-19 და შემდგომ, განსაკუთრებით მე-20 საუკუნეში, დიდი ოდენობით საკვების მიღება და სიმსუქნე აღარ აღიქმებოდა პრივილეგიად და სოციალური უპირატესობის გამოხატულებად. სამომხმარებლო საქონლის მზარდმა დემოკრატიზაციამ და საკვების წარმოების ინდუსტრიალიზაციამ, ახალ სოციალურ კლასებსაც მისცა საშუალება შესწვდომოდნენ სავსე სუფრას. როგორც ფერნანდ ბროდელი აღნიშნავს, თუ სიამოვნება ყვლასთვის ხელმისაწვდომია, ის იოლად კარგავს მომხიბვლელობას. ამიტომ გასაკვირი სულაც არ არის, რომ სამომხმარებლო საქონლის რევოლუციამ, ელიტური კლასების ქცევის მოდელებიც შეცვალა.

მე-19 საუკუნის შუა წლებში, მილანელმა ავტორმა ჯოვანი რაიბერტიმ, გამოაქვეყნა კარგი მანერების სახელმძღვანელო, რომელიც პირველად იტალიაში განკუთვნილი იყო არა კეთილშობილი, არამედ საშუალო კლასისთვის: სტუმართმოყვარეობის ხელოვნების ახსნა ხალხისთვის. ავტორის დაჟინებული მოსაზრებით, აუცილებელი გახლდათ ამ ინსტრუქციების ხალხისთვის გაცნობა, რადგანაც არისტოკრატებმა მრავალხნიანი გამოცდილების გამო, უკვე იცოდნენ როგორ მოქცეულიყვნენ წვეულებისას. 

ამასობაში ინდივიდუალური განსხვავების სხვა ფორმამ მძლავრად დაიწყო დამკვიდრება: მცირე რაოდენობის საკვების მიღება და ძირითადად ბოსტნეულის ჭამა. კვების მოდელი და სიგამხდრის ესთეტიკა, გაჯერებული ჰიგიენური ჯანმრთელობის ელემენტებით, მეოცე საუკუნის პირველ ნახევარში ფართოდ გავრცელდა ევროპაში. 

თუმცა მსოფლიო ომების საშინელი გამოცდილების შემდეგ, რასაც ისევ მოჰყვა შიმშილი, ტრადიციული კვების მოდელი ნელ-ნელა ისევ დაბრუნდა. 1950-იანი წლების სარეკლამო პოსტერებისთვის უფრო დამახასიათებელი იყო საკმაოდ მრგვალი ფორმების მქონე სხეულების გამოსახვა. მხოლოდ 1970–1980-იანი წლების დასაწყისში მიაღწია სიგამხდრის კულტმა თავის ტრიუმფს: გადაჭარბებული საკვების მიღებით მიღებული ზიანის შიშმა ჩაანაცვლა შიმშილის საფრთხე.

საკვების სიჭარბემ, რაც ტიპურია პოსტმოდერნული ინდუსტრიული ეპოქისთვის ახალი პრობლემები წამოჭრა. ეკონომიკურად განვითარებულ ქვეყნებში საკვების სიჭარბე, რაც ადრე მხოლოდ ერთეულთა პრივილეგიად ითვლებოდა, მრავალი ადამიანის ტანჯვის მიზეზი გახდა. მასობრივმა დაავადებებმა, რაც ზედმეტი ჭამით მომდინარეობდა, ჩაანაცვლა ის ტრადიციული დაავადებები, რომლებსაც შიმშილობა და არასრულფასოვანი კვება იწვევდა. ამ ფენომენმა გზა გაუხსნა აქამდე უცნობი შიშის ფორმას (სიმსუქნის შიში, როგორც ამერიკელებმა უწოდებენ). 

საინტერესო მაგალითია ტონგას არქიპელაგი წყნარ ოკეანეში; ქვეყანა, რომელსაც მსოფლიოში ჭარბწონიანთა უმაღლესი მაჩვენებელი აქვს. მეფე ტუაფა’აჰაუ ტუპოუ მეოთხე გინესის რეკორდების წიგნში მოხვდა, როგორც „მსოფლიოს ყველაზე ჭარბწონიანი მმართველი“. აქ ჩვენ ვაწყდებით საზოგადოების მიერ ჭარბი საკვების მოხმარების ტრადიციულ მოდელს. საინტერესო შენიშვნა: ტუპუო მეოთხე ჯანმრთელობის პრობლემების გამო იძულებული გახდა გადამდგარიყო და მკაცრი დიეტა დაეცვა. ამას გარდა ამ ქვეყანაში, სადაც სიმსუქნე ყოველთის კეთილშობილების და სოციალური პრესტიჟის ნიშანი იყო, ტუპუო მეოთხემ დააწესა და მთავრობამ დაასპონსორა შეჯიბრი წონაში დაკლებაში. ეს სამეფო საგა შესაძლოა სიმბოლო გახდეს იმისა, რომ საჭიროა ბალანსის აღდგენა,  კვების საკითხის გააზრებით და კულტურული გამოწვევების ურთიერთქმედებით. 

იდენტობა, გაზიარება (exchange), ტრადიციები და „წარმომავლობა“

სემიოტიკური სისტემის ფარგლებში, ჩვენ პარალელს ვავლებთ საკვებსა და ენას შორის, რადგან ორივე მათაგნი საკომუნიკაციო კოდს შეიცავს. ისინი გადმოგვცემენ კონკრეტული საზოგადოების სიმბოლურ და „მნიშვნელოვან“ ღირებულებებს, რომლებიც ფართო სფეროებს მოიცავს (ეკონომიკურს, სოციალურს, პოლიტიკურს, რელიგიურს, ეთნიკურს, ესთეტიკურს). 

ისევე როგორც სამეტყველო ენა, კვების სისტემა შეიცავს და გადმოგვცემს ამ საკვების შემქმნელი საზოგადოების კულტურას; ის ტრადიციების და კოლექტიური იდენტობის საცავია. შესაბამისად საკვები თვითგამოხატვის (რეპრეზენტაციის) და კულტურის გაზიარების (exchange) ექსტრაორდინალური იარაღია; იდენტობის გამოხატვასთან ერთად, იგი განსხვავებულ კულტურასთან კონტაქტის დამყარების ერთ-ერთი პირველი საშუალებაა.  „სხვათა“ საკვების მირთმევა, თითქოს აიოლებს სხვა ენის გაგებას. ისევე როგორც სამეტყველო ენას, საკვებს შეუძლია განსხვავებულ კულტურებთან მედიატორის როლი შეასრულოს.

საკვების კულტურაზე საუბრისას ხშირად ვიშველიებთ და ერთმანეთს ვუპირისპირებთ ორ ცნებას - იდენტობას და გაზიარებას, რადგან გაზიარება -განსხვავებული იდენტობების კონფრონტაციაა და ეს გახლდათ დაბრკოლება ამ იდენტობათა და კულტურული მემკვიდრეობის შენარჩუნებისა, რასაც ესა თუ ის საზოგადოება თავის წარსულს უწოდებდა. 

ამგვარი ხედვა, რაც ხშირად „განსხვავებულის“ მიმართ შიშს და ჩაკეტილობას იწვევს, არატოლერანტულობის და გონებაშეზღუდულობის ფორმაა. ისტორია ძირითადად ეყრდნობა მეტნაკლებად მითიურ წყაროებს და „ ფესვებს“, რაც შემდეგ საკუთარი იდენტობის დასაცავი არგუმენტია. მაგრამ ისტორია სწორედაც რომ საპირისპიროს გვიმტკიცებს: კულტურული იდენტობები მეტაფიზიკური რეაოლობა და საზოგადოების გენეტიკური მემკვიდრეობა კი არ არის, არამედ იდენტობები იცვლებიან და ითვისებენ სიახლეებს განსხვავებული კულტურებისგან.

მაგალითისთვის ჩვენ შეგვიძლი მოვიყვანოთ შუ საუკუნეების ევროპა, სადაც როგორც უკვე ზემოთ აღვნიშნეთ, ყალიბდებოდა ახალი კულინარიული და გასტრონომიული იდენტობები.

ახალი ცივილიზაცია, როგორც ვიცით შეიქმნა რომაული (რომელიც შემდეგ ქრისტიანულმა ჩაანაცვლა) და „ბარბაროსული“ ტრადიციების შერწყმით. ღვინის, პურის და ზეთის კულტურამ შეითვისა ცხოვლის ცხიმის, ხორცის და ლუდის კულტურა.

ამგვარად პური და ღორის ხორცი, ღვინოსთან ერთად ევროპული იდენტობის ცენტრალური საკვები სიმბოლო გახდა. მაშინ, როცა ისტორიის ამავე პერიოდში, ხმელთაშუა ზღვის რეგიონში აღმოცნებული ახალი რწმენა - ისლამი, პურს მსგავსს დიდ და პოზიტიურ სიმბოლურ დატვირთვას სულაც არ აძლევდა. ამასთან ღვინო და ღორის ხორცი - როგორც უწმინდური, კატეგორიულად იკრძალებოდა.

მოვლენათა ამგვარი განვითარება სიმბოლურია საკვების ისტორიის დინამიური განვითარებისთვის და საკვების იდენტობის ცვალებადი ხასიათისთვის. პურის და ღვინის კულტურა ჩაისახა აფრო - აზიურ და ახლო და შუა აღმოსავლეთში. შუა საუკუნეებიდან კი ეს ევროპული ცივილიზაციის მთავარ შემადგენელ ნაწილად იქცა. ისლამმა მნიშვნელოვანი წვლილი შეიტანა შუა საუკუნეების ევროპის ახალ გასტრონომიულ მოდელში. შუა აღმოსავლეთიდან აფრიკიდან შემოჰქონდათ ახალი მცენარეები და ბოსტნეული კულტურები: შაქრის ლერწამი, ციტრუსები, ბადრიჯანი, სატაცური. არაბებმა და სარაცინებმა აზიარეს დასავლეთი აღმოსავლური სანელებლების გემოს: მომჟავო - მოტკბო, ტკბილი თუ მარილიანი. მათ გავლენა მოახდინეს რომაულ გასტრონომიაში დამკვიდრებულ საჭმლის მომზადების და სოფლის მეურნეობის მოდელებზე. ევროპაში შემოიტანეს ბრინჯის კულტურა. სიცილიაში კი - მშრალი პასტა, საკვების ის სახეობა, რომელსაც ებრაელებიც ავრცელებდნენ ევროპაში და ის გასაოცრად პოპულარული გახდა, განსაკუთრებით იტალიის რეგიონში. ეს კონკრეტული მაგალითია საკვები ტრადიციის დამკვიდრებისა და განვითარებისა ისეთ რეგიონში, რომელიც საკმაოდ მოშორებით მდებარეობს საკვების წარმოშობის ადგილიდან. 

ტრადიცია და წარმომავლობა - ეს ის ცნებებია, რომელთაც ფრთხილად უნდა მოვეკიდოთ. ისტორიკოსები, მარკ ბლოხის მაგალითის მიხედვით, აღარ ენდობიან „წარმომავლობის მითს“ და ყურადღებას ამახვილებენ გავრცელებულ ფენომენის ისტორიულ პროცესზე.

თუ ვისაუბრებთ ხმელთაშუა ზღვის  სამზარეულოზე, ისტორიას თავი რომ დავანებოთ, ის ფართო გეოგრაფიულ არეალში შეიქმნა: პროვანსიდან და ლიბანიდან დაწყებული, ტუნისით, დალმატიით (რეგიონი ხორვატიაში), სიცილიით და ეგვიპტით დასრულებული. შესაბამისად ხმელთაშუა ზღვის სამზარეულო არაა წარმომავლობით მხოლოდ ამ რეგიონის, არამედ მსოფლიოს სხვა ქვეყნების და რეგიონების კვების კულტურული ტრადიციების გაცვლის შედეგია. შესაბამისად კულინარიული იდენტობები ზეცაში არ გაწერილა.

